
Dagskrá: 
Stjórnsýsluúttekt Ríkisendurskoðunar á Menntamálastofnun (útg. í mars 2021).  

 
Alþingi óskaði eftir því á árinu 2019 að Ríkisendurskoðun gerði stjórnsýsluúttekt á Menntamálastofnun.  

Arnór Guðmundsson kynnti helstu niðurstöður skýrslunnar. Í máli hans kom m.a. fram að skýrslan væri 

góður efniviður fyrir framþróun Menntamálastofnunar og mjög mikilvægt sé að fylgja henni vel eftir. 

Horfa þarf fram á veginn og mikilvægt núna að búa þannig að stofnuninni að hún sé búin þeim 

verkfærum sem nútímastofnun þarf að hafa til að geta sinnt sínu faglega hlutverki og stuðningi við 

skólasamfélagið.  

Jón Torfi Jónasson fylgdi eftir greinargerð sem hann sendi nefndarmönnum fyrir fundinn til umhugsunar. 

Þar er lagt til að hugað sé að aukinni þátttöku starfsfólks í mótun starfs Menntamálastofnunar og 

afstöðu til málefna sem hana varðar. Stofnunin taki frumkvæði að því að móta forgangsröðun verkefna 

með aðkomu  starfsfólks. Í umræðum var tekið undir að horfa þyrfti til mannauðs stofnunarinnar sem er 

hennar helsti styrkur og nýta þann mannauð stofnuninni í hag. Stofnunin þarf að einbeita sér að 

styrkleikum sínum og mestu máli skiptir er að virkja góð samskipti við skólasamfélagið sem lagður hefur 

verið grunnur að.  

Nokkrar umræður voru um hlutverk ráðgjafarnefndar í að fylgja eftir tillögum Ríkisendurskoðunar og 

hvernig hún geti stutt við stofnunina í því ferli. Horfast þurfti í augu við þær athugasemdir sem fram 

koma í bæði varðandi innra starf, stjórnun mannauðs og fjármála og ekki síst samskipti við mennta- og 

menningarmálaráðuneyti. Leggja þyrfti línur um framhaldið og fylgja eftir framgangi umbóta.  

Rætt var um innleiðingu aðalnámskrár og mikilvægi Menntamálastofnunar í því ferli. Aðalnámskrá leggur 

grunn að helstu verkefnum stofnunarinnar og rétt er að móta áherslur út frá henni. Menntamálastofnun 

var hvött til að taka verkefni sín til gagngerrar skoðunar, bæði lögbundin verkefni sem hún verður að 

sinna og einnig verkefni sem óskir eru uppi um stofnunin vinni að. Lögð verði áhersla á heildstæða vinnu 

í þessu sambandi og það upplegg kynnt mennta- og menningarmálaráðuneyti. Vinnan mun taka mið af 

fjárhagsramma þeim sem stofnunin hefur yfir að ráða. Er ráðgjafarnefndin tilbúin til aðstoðar í þessu 

ferli. Nefndin er skipuð fulltrúum helstu hagsmunaaðila stofnunarinnar þannig að sú aðstoð er mikilvæg 

og við hæfi þar sem mörg verkefni stofnunarinnar eru verkefni sem verða að vinnast í samráði og 

samstarfi við sveitarfélög og aðra hagsmunaaðila. Þessir aðilar geta þá um leið stutt við ákveðna 

forgangsröðun.  

Reglugerð um Menntamálastofnun er í vinnslu mennta- og menningarmálaráðuneytis. Rætt um að 

skerpa þyrfti á hlutverki stofnunarinnar í lögum og reglugerð og að formleysi hamli starfi hennar. Þar 

skiptir einnig miklu að skerpa á hlutverki ráðgjafarnefndarinnar og setja skýrari ramma um nefndina í 

reglugerðinni. Óljóst hlutverk nefndarinnar var talið hamla hvað mest ákjósanlegum stuðningi við 

stofnunina.  

Bent var á mikilvægi þess að afmarka verkefni vel og ná samstöðu milli mennta- og 

menningarmálaráðuneytis, Menntamálastofnunar og helstu hagaðila um forgangsröðun þeirra og 

framgang. Fordæmi fyrir slíkri vinnu má finna í mótun tillagna um menntun í Byggðaáætlun. Einnig þarf 

ná samstöðu aðila um stærri viðfangsefni, m.a. í tengslum við Menntastefnu 2030 s.s.  náms- og 

gæðamat, innleiðingu aðalnámskrár, ytra mat og námsgögn. Einnig þarf að huga að verkefnum tengdum  

framhaldsskólum, sem eru vaxandi innan stofnunarinnar, leikskólum og mögulegum samlegðaráhrifum 

milli skólastiga.  

Ákveðið: 

1. Samið verður sameiginlegt erindi Menntamálastofnunar og ráðgjafarnefndarinnar um stöðu 

mála og aðgerðir í því sambandi til mennta- og menningarmálaráðuneytis.  Stofnunin sendir 

nefndinni drög að erindinu sem verður tekið fyrir á næsta fundi. 

2. AMG sendir ráðgjafarnefndinni yfirlit yfir vinnuhópa sem eru að vinna tillögur um skólaþróun. 

3. Næsti fundur verður haldinn um maí/júní nk. Meðal fundarefnis verða tillögur til úrbóta sem 

m.a. taka mið af greinargerð sem JTJ sendi nefndinni.  

 

 


